
Укытучы: 
Зәйнетдинова Диләрә Хәнифовна
Иске Җөри авылы


Максат: Әфган сугышы турында белемнәрне арттыру, әфганчы якташларыбыз белән таныштыру, Әфганстанда һәлак булган якташыбыз Илшат Хәйруллинны искә алу, патриотик тәрбия бирү.
Җиһазлау: Компьютер презентациясе, музыкаль үзәк, рефератлар.
Кулланылган әдәбият: Мәктәпнең «Туган як тарихы» музее материаллары, В.Имамовның «Әфган кызалаклары» китабы.

Зал бизәлә. Экранда слайдлар күрсәтеп барыла. Кунакка үзебезнең мәктәпне тәмамлаган әфганчы якташларыбыз, ветеран укытучылар чакырыла.

1 укучы
Батырлык. Бу купшы сүз түгел,
Хәтерләрдән тиз җуела торган.
Мəгънə – асылында, мəңгелеккə
Күңеллəргə – җанга уела торган.
2 укучы
Батырлык дип күпме сөйлəп йөрмик,
Күпме аны күккə кутəрмик,
Ише бармы бөеклекнең, солдат
Кылган батырлыкка тиңлəрлек?
3 укучы
Ярдəм сорап күп килделәр безгә
Барсына да бу ил булышты…
Тик белəсе иде –
Без соң тагын,
Кайсы илгə, күпме бурычлы?
3 укучы
“Интернациональ бурыч” - дидек,
Әллə нəрсə итеп сөйлəдек.
Бурычтырмы…
Нигә меңəрлəгəн
Кеше җаны белән түлəдек?
4 укучы
Япь-яшь кенә килеш күпме гарип
Аналарның йөрәк түзәрме?
Бурыч туләр өчен егетләрнең
Аяк-кулы кирәк идеме?!
1 укучы
“Интернациональ бурыч” - имеш,
Табалмадык шуннан башканы.
Ил “бурычы” булып,
Әсирлектә
Газап чигә кемнең башлары?!
Тагын кемгә, күпме “бурычлы” без,
Нигә белми халык?!
Бугенге
Яңа буын егетләре үсә -
“Бурыч” түләр өчен түгелме?!

1 алып баручы
- 2012 елның 15 февралендә соңгы совет сугышчысы Әфганстан чиген атлап чыкканга 23 ел була.
Әйе, моннан нәкъ 23 ел элек, 1989 елнын 15 февралендə Брежнев хөкүмәте башлап жибәргән “тантаналы марш” тәмамлана. Хәер, тәмамлана микән? Гомумән, ни өчен Әфган жиренә совет сугышчыларын кертәләр һәм ул чорда бу ил нинди булган соң?
5 укучы
Әфганстан. Гомуми мәйданы 647 км булган илдә әле 1982 елда да автомобиль юллары нибары 18 мең чакрым тәшкил итә. Илдә тимер юл бөтенләй юк. 16 миллион халыкның зур күпчелеге ярымкүчмә тормыш алып бара. Төп һөнәре – терлекчелек. Кеше хакын тиеннәр белән генә бәялиләр. Нигездә феодализм чорында яшәгән дәүләткә капиталистик мөнәсәбәтләр кереп кенә бара.
6 укучы
Менә шушы илдә 1978 елнын 27 апрелендә, Брежнев чоры идеологлары тәкърарлавынча, милли-демократик революция, ә чынында исә законлы властьне хәрби көчләр ярдәмендә бәреп төшерү була. Гадел Кадыйр житәкләгән хәрбиләр президент кәнәфиенә халык – демократик партиясенен Генераль секретаре Нур Мөхәммәт Тәрәккыйнны утырта. Тәрәккый икенче көнне үк илне Әфганстан Демократик Республикасы дип, ә үзен  Революцион Совет рәисе, Югары Оборона Советы рәисе, дәүләтнең баш министры дип игълан итә
7укучы
Ләкин Тәрәккыйның тантанасы дәвам итми. 1979 елның февралендә Герат шәһәрендәге Әмин җитәкләгән “революцион” дивизия партия һәм Тәрәккый диктатурасына каршы баш күтәрә. Тәрәккый үтерелә. Президент кәнәфиенә Әмин күтәрелә. Ил ике лагерьга бүленә. Илдә гражданнар сугышы канат җәя.
Леонид Брежнев Әфганстанга совет гаскәрләре кертелү турындагы хәбәрне үзәк телевидение буенча шәхсән үзе 1979 елның 27 декабрендә игълан итә. Халык котычкыч адымның асылын аңламый, чөнки икенче көнне үк Әфганстан темасы матбугат һәм халыктан корычтай ныклы пәрдә артына яшерелә.
8 укучы
- 1980 елда Әфганстан җирендə 1500, сиксəн бердə 1300, сиксəн икедə 2000 совет сугышчысы һəлак була. Брежневтан соң хакимияткə килгəн Андропов та, Черненко да Әфган җирендəге канлы яуны туктата алмыйлар. 1983 тə -1500, сиксəн дүрттə 2400 совет сугышчысы туган ил туфрагына кургаш кəфенлеккə төренеп кайта
1 алып баручы
- Фәкать 1988 елның 15 маенда гына чит илдәге гражданнар сугышыннан совет гаскәрләре чыгарыла башлый һәм, ниһаять, 1989 елның 15 февралендә соңгы совет солдаты Әфганстан чиген атлап чыга. Безнең илнең 520 000 солдаты әлеге сугышта катнаша. 15 меңгә якыны һәлак була, 36 000 ел яралы, 312се хәбәрсез югалган.
Татарстан күләмендә 9000 нән артык егет Әфган мәхшәрен кичеп чыга. 250 кеше төрле орденнар, 1415 кеше медальләр белән бүләкләнә. 296 асыл егетебез әлеге яудан исән-сау әйләнеп кайта алмый.
[bookmark: _GoBack]Бүгенге кичәбездә Теләче районының Әфган сугышы вектераннары советын оештыручыларның берсе Нуретдинов Рәис Рөстәмович катнаша.
- Рәис Рөстәмович, Теләче районы буенча ничә кеше бу сугышта катнаша? Ничә кеше бүләкләргә лаек була? Районыбызның əфганчылар оешмасы бүгенге көндә нәрсәләр белән шөгыльләнә?
Чыгыш тыңлана.
2 укучы
Күпме утлар – сулар кичмәдек без.
Кемнәрнеңдер җирдә хакын хаклап.
Туган илне сөю - сагынуларны,
Йөрәк түрләрендә генә саклап.
Җыр башкарыла. Кайту. М.Галиев сүзләре. Л. Батыр-Болгари сүзләре.
1 алып баручы
- Кечкенә генә безнең Иске Җөри урта мәктәбен тәмамлаучылар арасында үзенең хәрби бурычларынын Әфганстанда үтәгән егетләр шактый. Нуриев Вәзыйх, Борһанов Рөстәм, Шәрипов Илнур, Исмәгыйлов Райнур, Мөхәмәтшин Әсхәт, Хазиев Рузиль, Абдуллин Әмир, Сәүбәнов Тәлгать, Насибуллин Рифнур, Миннегулов Рөстәм, Рафиков Фидәрисләр шушы сугыш афәтләрен үз башларыннан кичереп, туган җирләренә исән-сау әйләнеп кайту бәхетенә ирешкәннәр. Аларның кайберләре бүген безнең кичәбездә дә катнаша. Мондый бәхетне кичерә алмаучы бердәнбер якташыбыз ул - Илшат Хәйруллин.
3 укучы
Тарлавыклар, кыя-кичүләр
Төштәгедәй хәтерләрдә калды.
Газиз гомерләрне кыя-кыя,
Өстебезгә үлем уты яуды.
Тир,каныбыз белән сугардык без
Чит-ят җирне, ялган хакны хаклап.
Кемнәрнеңдер иминлеген яклап,
Башны салдык, без бит бары солдат.
4 укучы
Тау-кыяларны кичәбез без,
Фляга буш. Корсак – шулай ук.
Ком шытырдый тешләр арасында
Ач буламы солдат? Солдат – тук!
Бердәнбер юл – алга солдат өчен
Чигенү юк! Соңгы сулышта
Тәмугыңа барып керәчәк ул,
Ватан кушса әгәр, ил кушса...
2 алып баручы
Хөрмәтле, әфганчы якташларыбыз, сезгә берничә соравыбыз бар.
- Фидәрис абый, Әфганстанга кайчан, ничек барып кердегез?
Әфганстан белән бәйле нинди вакыйга күңелегездә калды?
Чыгыш тыңлана.
- Илнур абый, кайчан туган илгә кайтып җиттегез? Әфганчы дусларыгыз белән элемтәдә торасызмы?
Чыгыш тыңлана.
- Рәхмәт сезгә. Бүген сезнең безнең арада булугызга бик шатбыз. Гыйбрәтле хикәяләрегезне тыңлап, без бик куп белемнәр алабыз, нәтиҗәләр ясыйбыз.
Җыр башкарыла.
Агыла да болыт агыла. Х. Туфан сүзләре. А.Акчурин көе.
2 алып баручы
- 1981 елның 23 ноябре… Бу көн Олы Тиләҗе авылы халкы, Хәйруллин Гилемхан һәм Рәхилә апалар гаилəсе өчен фаҗигале көн була. Якташыбыз әфганчы егет Хәйруллин Ильшат Гилемхан улы ерак Әфган җирләрендә солдат бурычын үтәп һәлак булла….
5 укучы
Кабул өсләрендә йолдыз яна
Минем белән бәхилләшкән сыман.
Нигә соң мин туган илдә түгел,
Чит туфракка ятып күзем йомам.
Соңгы сулыш, соңгы тамчы каным
Ят туфракка, кыя-ташка тама.
Зәңгәр йолдыз нуры бәхилләшеп,
Сүнеп бара мәчет манарада.
Сүнә йолдыз,туган илдән ерак,
Яшьле күзем белән калам озатып.
Бәхилләшәм якты дөнья белән,
Чит-ят җирдә салкын карга ятып.
1 алып баручы
- Якташыбыз Ильшат Хәйруллин мәктәбебезнең алдынгы, тәртипле укчыларының берсе була. Әйдәгез аның тормыш юлына күз салыйк.
Ильшат Хəйруллин 1962нче елның 20 августында Олы Тилəҗе авылында туа.
1969 елда Олы Тиләҗе башлангыч мәктәбенә 1 класска укырга керә. Шул мәктәптә өч ел укый. I-III классларда укыганда Илшат яхшы укучылардан санала. 1972 нче елда пионер сафларына кабул ителә. IV класска Иске Жөри урта мәктәбенә укырга кабул ителә. Ул “4” hәм “5” билгеләренә укый.
8 нче классның имтиханнарын “4” һəм “5” билгелəренə тапшыра.1976 елда, 8 нче класста укыганда, комсомол сафларына кабул ителə.
2 алып баручы
- Мәктәпнең “Туган як тарихы” музеенда Илшат Хәйруллинга багышланган альбомда аның ясаган рәсемнәре, язган сочинениеләре саклана. Шулай ук 1978-1979 уку елының беренче яртыеллыгын “4” һәм “5” билгеләренә тәмамлау уңаеннан мәктәп дирекциясе тарафыннан язылган рәхмәт хаты, аңа бирелгән характеристика да бар. Илшат Хәйруллинны яхшы спортсмен һәм оештыручы буларак тасвирлыйлар. Ә менә класс җитәкчесенең күңелендә нинди булып калды икән ул? Бугенге кичәбездә аның сыйныф җитәкчесе, ветеран укытучыбыз Флера Таҗиевна катнаша.
- Флера апа, сөйләп китегез әле безгә, нинди укучы иде Илшат Хәйруллин?
Чыгыш тыңлана
1 алып баручы
- Мәктәптән Ильшат Хәйруллин 3нче класслы трактор правасы алып чыга. Укуын тәмамлагач, әтисенең тракторына утыра. Илшат абый техниканы бик ярата. Җәй буе бер үзе тракторны йөртә. “Яшь сукачылар” ярышында катнашып беренче урынны ала. Яшь булуына карамастан ул монда да сынатмый. Военкомат направлениесе буенча февральдә укырга җибәрәләр. Язгы кыр эшләре вакытында механизаторлар җитешмәү сәбәпле, колхоз идарәсе укудан сорап ала. Солдат хезмәтенә алынганчы тракторда эшли.
Аның техника яратуы турында классташы Дәүләтшина Гөлсинә болай дип яза : “7 сыйныфта укыганда әллә кәбестә, әллә чөгендер җыярга бардык. Шунда Илшат ДТ-74 тракторын йөртеп безне шаккатырган иде”.
Илшат Хәйруллин 1980 елның 13 ноябрендә Совет Армиясе сафларына хезмәт итәргә алына. Баштарак хатлар Ашхабадтан, Термез шәһәреннән килә. Яхшы хезмәт иткәне өчен ул ялга да кайтып китә.
Аннан - башка хатлар. Әфганстаннан….
2 алып баручы. (хаттан өзек укый) “…. Служба алга таба бара инде, акрынлап кына булса да. Әле Союздан яңа БМП лар алып кайттык. Хәзер шуларны өйрәнеп йөрибез. Менә бу субботада да (16.08.81) стрельбалар була һәм без экзамен тапшырачакбыз. Союзда бер атна булдык. Анысы ярыйсы булды әле, рәхәтләнеп ял итеп кайттык. Анда үзегез беләсез, иркенрәк бит.
Әле бер көнне Саба районынан бер малайны күргән идем, машина белән безнең частька продуктлар алып килделәр. Айдар авылыннан, Сөнгатуллин Хәбир исемле. Аның белән төне буе сөйләшеп утырдык. Рәхәт инде якын-тирә малайларын күргәч”, - дип яза ул үзенең 1981 елның 14 август хатында.
1 алып баручы.
- Безнең музей альбомында Ильшат Хәйруллинның сугышчан дусты Хәлиуллин Рөстәм язган хат та бар.
2 алып баручы. (хаттан өзек укый)
“ ... Илшат Казаннан ук минем белән бергә китте. 3 ай Ашхабадта бергә булдык. Термез дигән шәһәрдә хезмәт иткәндә ул отпускага кайтып килде. Аннан безне Әфганстанга җибәрделәр. Кешеләр сөйләве буенча, андагы тәртипләрне әз булса да белә идек инде. Барып җитеп хезмәт итә башлагач, үзебезгә үзебез ышанмадык. Илшат куркуны белми торган кеше иде. Кайда барсак та, бергә идек без аның белән. Әфганстанда ярты ел бергә хезмәт иттек, шуннан соң, мин Ильшатны югалттым. Ул һәлак булгач, җиргә ятып балчыклар актарырдай булдым”, - дип яза ул.
1 алып баручы
- 1996 елда “Идел-Урал” инвалид-спортсменнарның атлы походы безнең авыл аша уза. Алар Иске Җөри урта мәктәбендә, “Туган як тарихы” музеенда булалар. Шунда бер егет Илшат Хәйруллинның фотосын күрә, аны таный. Бераздан Фәрит Шәкүров дигән кешедән хат килеп төшә. Ул Илдус Миннехановның Илшатның үлү вакыйгасын үз күзләре белән күрүе турында яза.
2 алып баручы. (хаттан өзек укый)
“ … 82869 нче часть Илдусның “туган” полкы. Ул Илшат белән бер полкта хезмәт иткән булып чыга. Ләкин ул аны шәхсән белмәгән. Полк Кундуз провинциясендә торган. (Төньяк-көнчыгыш, үзәге Фәйзабад шәһәре)
Илдус үзенең Илшатның һәлакәтендә ялгышмавын болай дәлилли. Полкта Хәйруллин фамилияле Илдусның якташы да (Башкортстаннан) хезмәт итә. Заданиедән кайтканда Илдусның БМП сыннан биш-алты машина артта кайткан БМП шартлый. Колонна туктый. Тиздән “Хәйруллин үлгән”, - дигән хәбәр тарала. Илдус якташы үлгән дип уйлый һәм карарга китә. Якташы исән булып чыга. “Бу - бүтән Хәйруллин, Илшат исемле, Татарстанның үзеннән” - ди, аңа якташы. Менә шуңа күрә дә Илдус: “Мин ялгыша алмыйм, исемен дә бик яхшы хәтерләп калдым”, -ди.
Илшатның машинасы нажимного действия фугастан шартлый. Ягъни, фугас өстенә такта куялар, тирәнгә казыйлар, табу мөмкин түгел. Техника узган саен такта фугасны баса килә, күпмедер машина үткәч кенә шартлый. Илдус Илшатны водитель - оператор булган ди. Фугас шартлагач, Илшат ачык люк аша чыгып оча, өстәвенә БМПның өзелгән башнясы өстенə төшә һәм гәүдәсен икегә өзә».
19 яшьлек егет гомере шулай өзелә…..
6 укучы
19 яшь иде аңа бары
Нинди гомер күрде? Күрмəде…
Ә яшисе бик тə килə иде.
Бар дөньяда илен иң бəхетле
Итеп күрү иде телəге.
Тик күрергə туры килмəде.
Һəммəсенең хакын ул үзенең
Газиз гомере белəн түлəде.
1 алып баручы.
Илшат Хәйруллин солдат бурычын үтәп 1981 елның 23 ноябрендә һәлак була. СССР Верховный Советы Президиумы Указы нигезендә 1982 елның 6 маенда Кызыл Йолдыз ордены белән бүләкләнә.
Әти-әнисе, туганнары, авылдашлары аның йөзен соңгы тапкыр күрә дә алмыйлар, чөнки цинк табутны ачарга рөхсәт итмиләр. Рәхилә апа аның үлгәненә һаман ышанмый, кайтыр дип көтә…
7 укучы
Кичерә күр, әнкәй. Язмыштан
Без җиңел юл өмет итмәдек.
Үлем килсә, бастык йөзгә-йөз,
Чигенмәдек, качып китмәдек.
Үзебезгә тигән өлешне
Башкаларга «бүләк» итмәдек.
Үзебезнең йөкне үзебез,
Үтәселәр идек күтәреп,
Җибәрмәде әҗәл үткәреп.
Җыр башкарыла.
Кичер кайта алмавымны. Р.Фəйзуллин сүзлəре. Л.Батыр-Болгари музыкасы.
1 алып баручы
- Якташлары, авылдашлары Илшат Хәйруллинны бер дә онытмыйлар. Олы Тиләҗе авылының бер урамы Илшат Хәйруллин исемен йөртә. Олы Тиләҗе башлангыч мәктәп ишегалдында һәм Иске Җөри урта мәктәбендә аңа багышлап истәлек тактасы куелган.
Мәктәбебездә аңа багышлап бай эчтәлекле стенд һәм “Туган як тарихы” мәктәп музеенда альбом эшләнгән. Биология кабинетында ул утырган партага мемориаль такта беркетелгән.
Варисларның алдынгы отряды Илшат Хәйруллин исемен йөртә. Февраль хәрби-потриотик айлык барышында һәм Җиңү бәйрәме көннәрендә мәктәбебезнең иң алдынгы укучылары аның каберенә веноклар илтәләр.Исемен мәңгеләштерү максатыннан, аның истәлегенә багышлап, ел саен район күләмендә мәктәп укучылары арасында чаңгы ярышлары уздырыла.
2 алып баручы.
- Әфган вакыйгаларыннан соң ике дистә ел вакыт узып китте. Әлеге вакыйгаларны төрлечә бәяләү бар. Ләкин ватанның тугрылыклы уллары буларак үзләренең хәрби бурычларын ахыргача үтәгән һәм шаһит киткәннәрне һәрчак истә тоту – безнең, исәннәрнең, вөҗдан эше ул.
Тынычлыкны саклау, яңа сугышларга юл куймаслык кыюлык һəм көч солдатларның үлемсез батырлыгыннан, аналар газабыннан һəм халыкның сүнмəс хəтереннəн торадыр.

